
			PREMIO MERLÍN 1989

			O Xurado da VI edición do Premio Merlín de literatura infantil, fallado o día 11 de novembro de 1989 na cidade de Santiago e formado por Marica Campo, Marcos García, Xosé Lastra, Celestino Pardo, Susana Villares e actuando como secretaria, con voz e sen voto, Helena Pérez, acordou por maioría outorgar o premio á obra titulada As flores radioactivas

		

	
		
			Para Inma, por tantas cousas.

			

		

	
		
			UNHA ADVERTENCIA

			Aínda que As flores radioactivas narra unha historia de ficción, na novela aparecen múltiples referencias a acontecementos que sucederon na realidade. Nos «Anexos» incluídos ao final do libro infórmase sobre os feitos reais citados no texto e reflexiónase sobre as súas consecuencias.

			

		

	
		
			O misterio da Fosa Atlántica

			A primeira noticia sobre o que os xornais e os outros medios de comunicación chamarían máis tarde «o misterio da Fosa Atlántica» chegou a oídos de Alba na mañá do mércores, 12 de xullo de 1989. A rapaza estaba sentada nas pedras do peirao de Pontebranca, a carón do seu amigo Xabier; con cadansúa cana de pescar, os dous permanecían atentos ás oscilacións da boia na superficie da auga.

			A tranquilidade da que gozaban rematou coa chegada dun home vestido de verde e con rechamantes botas da mesma cor que, armado tamén coa súa cana e un voluminoso radiocasete, sentou a escasos metros deles. Alba non tardou en cansar da cháchara que saía do aparello, acendido a un volume anormalmente alto. «O malo do verán é que Pontebranca se enche de turistas. E algúns son tan pesados coma este señor. Por que nos obriga a soportar as parvadas que lle gustan a el?», comentou Alba polo baixo, tras lanzarlle ao intruso unha mirada das que Xabier cualificaba de «asasinas».

			A rapaza decidiu recoller a súa cana e abandonar a pesca, á vista do pouco éxito que tivera ata daquela. E iso que Xabier lle asegurara que durante as horas da mañá era cando mellor picaban as robalizas, coincidindo coa subida da marea. Mais ata aquel momento os resultados eran bastante pobres: na bolsa que compartían só había catro muxes de regular tamaño e cinco anguías máis ben pequenas.

			«Estase ben aquí, coas pedras mornas pola calor do sol. Pero de boa gana me achegaría ata a praia, hoxe a auga debe estar boísima», pensou Alba, dirixindo a mirada ao areal que brillaba na outra beira da ría. O reloxo da Casa do Concello comezou a dar as badaladas do mediodía, e o home das botas verdes, en canto as oíu, moveu o dial da radio para sintonizar outra emisora. Enseguida se escoitou a melodía que anuncia os boletíns informativos, e o home deixouno naquela frecuencia con expresión satisfeita.

			Alba prestou atención. Non é que as noticias fosen a súa sección preferida, pero agradáballe escoitalas. Aínda que moitas non lle interesaban, sempre había algunhas que espertaban a súa curiosidade e que logo lle gustaba comentar na casa, con seus pais e seu irmán.

			Despois de varias informacións que lle pareceron rutineiras, a voz da locutora da Radio Galega anunciou unha conexión coa súa correspondente na Coruña. A xornalista iniciou entón unha crónica que, aos poucos, Alba deu en seguir con interese crecente:

			«…e os barcos Alborada e Xeitoso, que faenaban a unhas 350 millas do cabo Fisterra, nas proximidades da zona coñecida como Fosa Atlántica, avistaron a media tarde un intenso resplandor, localizado nun lugar situado a 16º 30’ de lonxitude oeste e a 46º de latitude norte. Achegáronse ata situarse a media milla da zona do resplandor, desde onde se observaba claramente unha gran mancha brillante, que se estendía pola superficie do mar.

			Coñecedores de que se atopaban na zona onde, ata hai poucos anos, se efectuaban os tristemente famosos vertidos de residuos radioactivos, decidiron non aproximarse máis ao lugar do raro fenómeno. Tras regresar a terra, comunicáronlles o seu descubrimento ás autoridades da Comandancia de Mariña.

			Nunha breve conversa telefónica, Xosé Louzao, patrón do Alborada, confirmounos a veracidade dos feitos que vimos de relatar. Segundo o seu testemuño, a mancha brillante parecía ir gañando en extensión e non se asemellaba a nada do que vira na súa longa vida de mariñeiro. Engadiu que non se atreveran a investigar a súa orixe porque tiñan moi presente o potencial perigo da zona.

			Na Comandancia de Mariña o único que conseguimos foi a confirmación da noticia, pero sen obter ningún dato novo nin tampouco unha valoración oficial dos feitos.»

			Rematou a crónica da correspondente e, ao pouco, coa predición do tempo finalizou tamén o espazo informativo. Nin o home das botas rechamantes, nin moito menos Xabier, que seguía coa vista obsesivamente fixa nas oscilacións da boia, parecían impresionados pola noticia. Alba, en cambio, si que o estaba, porque todo o relacionado coa Fosa Atlántica lle traía unha chea de recordos.

			Aínda que naqueles anos ela era moi pequena e non podía lembrar a aventura de seu irmán Lois, escoitáralla contar tantas veces que era coma se a vivise ela mesma. Seu irmán fora un dos tripulantes do Boavista, o barco fretado por diversos concellos e grupos ecoloxistas de Galicia no verán de 1982, para sumarse ás protestas –uníndose aos barcos de Greenpeace– polo vertido de residuos radioactivos na Fosa Atlántica. 

			Desde había varias décadas, cargueiros de varios países europeos botaban ao mar bidóns e máis bidóns de materiais radioactivos, residuos das centrais nucleares, sen preocuparse das consecuencias que para a vida mariña poderían ter no futuro. Segundo contara Lois tantas veces, a intervención do Boavista e a do Sirius, o barco de Greenpeace, fora decisiva para evitar que os vertidos continuasen. «Foi o máis importante que fixemos os de ADEGA en toda a nosa historia», adoitaba afirmar na conclusión do relato.

			A Alba veulle á memoria un dos carteis que decoraban o cuarto de seu irmán. Aínda que o contemplara repetidas veces, nunca deixaba de lle chamar a atención. Nel víase un home aferrado a unha corda, medio mergullado nas augas do mar, que trataba de alcanzar a cuberta dun barco escalando por un dos seus costados. Segundo lle contara Lois, era a foto dun voluntario de Greenpeace no momento de abordar un cargueiro nuclear, para así impedir os vertidos. «Un home só non pode parar un barco. Móllate connosco», líase nas grandes letras do cartel.

			Alba animouse a comentar co seu amigo a noticia que escoitara na radio:

			—Xabier, que che parece esa historia da mancha brillante? Pola radio acaban de dicir que se atopa na Fosa Atlántica e que ten un tamaño enorme.

			—Unha mancha brillante? De que radio me falas? –preguntou Xabier, que continuaba metido no seu mundo–. Se non che importa, agarda un minuto. Creo que por fin quere picar unha robaliza!

			—Tranquilo, ho. Esquéceo, son cousas miñas –respondeu Alba, tras comprobar o escaso interese do seu compañeiro.

			A rapaza ergueuse, sacudiu as cueiras do pantalón e pregou con calma a súa cana. Logo colleu a mochila que tiña ao seu carón e dixo:

			—Vou ata a praia, fai o favor de me levar a cana cando remates. Vai un sol fantástico, seguro que se estará mellor que ningún día. Se queres vir máis tarde, eu andarei onda sempre, polas rochas próximas ao piñeiral. Deica logo!

		

	
		
			Do diario de Alba

			12 de xullo

			Que raro é todo! A maior parte dos días non se me ocorre nada especial para escribir no Diario, non atopo nada que me pareza interesante. Desexaría que me pasasen aventuras inesperadas, como sucede nos libros ou nas películas, pero nesta vila é imposible que ocorra nada. Aquí todos os días parecen iguais, coma se estivesen programados para facermos sempre o mesmo. E iso que agora estamos no tempo das vacacións, que durante o curso aínda é peor. Entre erguerme con sono, pasar tantas horas no instituto, comer, facer os deberes e cear, aló se me vai o día enteiro. Si, no instituto pásoo ben, os recreos son os mellores momentos que teño, mais nunca acontece nada especial.

			Hoxe é distinto, hoxe hai noticias frescas, como lle gusta dicir a Helena. Porque mira que se armou unha boa con esa mancha misteriosa na Fosa Atlántica! Lois pasou a cea erguéndose a cada pouco por mor do teléfono, que non deixou de soar nin un momento. E todo porque no telexornal puxeron unha reportaxe pequena sobre a noticia que eu xa escoitara pola mañá.

			Na pantalla non se distinguía gran cousa. As imaxes estaban gravadas desde un avión ou desde un helicóptero, notábase ben que non se achegaran demasiado á zona do resplandor. Víase unha enorme mancha no mar, estendida pola tona da auga. Era dunha intensa cor branca e brillaba coma se estivese formada por milleiros de espellos a reflectir a luz do sol. Pareceume moi vistosa, foi mágoa que os da cámara non se achegasen máis, seguramente por precaución. A voz que comentaba a noticia non engadiu nada distinto ao que xa escoitara pola radio.

			Lois estaba tan indignado que era incapaz de calmarse. Durante a cea, comentounos que o suceso pode ser moi grave. «Nós estamos fartos de advertilo, pero nin sequera nos escoitan» (sempre di «nós» cando se refire aos de ADEGA, a asociación ecoloxista á que pertence). Explicounos que non se podía agardar nada bo daqueles vertidos realizados ao longo de tantos anos, que posiblemente se abriran fendeduras nalgúns bidóns e expulsaran parte do seu contido, e agora habiamos pagar todos as consecuencias de tanta irresponsabilidade. Tamén comentou que, como fixeran outras veces, desde o Goberno habían intentar disfrazar as cousas para que a xente esquecese axiña o sucedido. Que non lles convén que se fale nada do asunto, e menos aínda que se descubra que andan á procura doutro lugar para continuar cos vertidos, preto das illas Azores, creo que dixo. Tanto e tanto insistiu, que agora eu tamén ando moi interesada nesa mancha misteriosa, e hei de prestar atención ao que se publique nos vindeiros días.

			Ademais, hoxe quero contar que, pola mañá, estiven con Xabier. Pola tarde, non; el foi con seus pais á Coruña e eu saín dar un paseo en bicicleta con Helena e Antía. Xabier veume buscar á casa algo cedo, porque quedaramos en ir pescar ao peirao nas horas da marea alta. O certo é que cansei axiña, a pesca abúrreme bastante. Como me apetecía bañarme, deixeino alí coa súa cana e fun andando ata a praia. El chegou máis tarde e estivemos bañándonos e tomando o sol ata a hora de comer. 

			A verdade é que Xabier é o rapaz co que mellor me atopo. Se iso quere dicir que me gusta, como sempre me anda a teimar Antía, pois moi ben, recoñézoo: si, gústame, os mellores momentos do día son os que paso con el. E a Xabier tamén lle agrada andar comigo, que iso ben se nota. Podería contar aquí a conversa que mantivemos na praia, pero non o vou facer; é mellor que quede como un segredo entre nós os dous.

			E por hoxe ben chega, xa escribín bastante máis que outros días. Sospeito que mañá tamén o farei, non creo que se solucione tan rápido o misterio da mancha brillante. E tamén quedei en verme con Xabier para volvermos á praia; así que, se hai sorte, terei moitas cousas novas que contar.

